TADAU KOTOHU TAVU TOUN A

Tadau Kotohu Tavu diti no o tadau toponsol no kozo id koposizon do
Eklizia dotokou tu iti no timpuunon do Timpu Koponogitan. Tadau
diti, monoimo tokou do tavu nabalakatan. Iti no tavu do loun paam
ii ginuno tokou diontok Tadau Minggu Paam di toun. Nga loun paam
ngaavi diti, nokoing, siniovukon om azamut ii poposoou dotokou do,
zotokou nga nozomutan do douso sabap nodii pamaamasi dotokou
di au kotunud.

Tinanud do Eklizia iti koubasanan haa-haid do tuhun Johudi do
manasad do tavu id tuhu, ponokotanda do katangaban om
kapanansahan. Komozon do songian monoimo tokou di tavu,
popokito tokou di pingisaman dotokou do umivad mantad
kopomidousaan do tadau baino gisom do 40 tadau id timpu do
Koponogitan diti. Koikum-ikum no kozo do mikot tokou do doiti id
panambazangan do monoimo do tavu om au sumimban do
tumounda do koikatan do Tadau Paska.

Tadau diti, minanaak vagu dotokou i Kinoingan do kosivatan do
mahik doid Disido miaga di noongou tokou id Pambasaan koiso:
“Baino...guhi’ doid Dogo’ miampai aavi’ o ginavo diozu,” ka. Kanou
no mahik doid di Kinoingan tu’ noponu’ Isido do hinuud om
kobinsianan, odomut doid kohohodong, puavang id kovosian.

Ontok pasasadon ii tavu id tuhu dotokou moboos mai ii Faado,
“Tongob no om kotumbazaai no di Abal Tavasi,” ka. Komozon
monuu dotokou do maahing mantad kalaatan om popotudu do
ginavo dotokou doid di Kinoingan miampai tumanud Disido do osiou
ginavo.

Kivaa 3 ponuu id Abal-tavasi di baino ii mositi do tonudon tokou id
timpu do koponogitan diti ii kapanakadai dotokou do hobi minsomok
doid di Kinoingan om nogi doid sungkad-tukad ngaavi dotokou.
Koiso, sumambayang, miaga do tadau diti, notimung tokou do doiti
do sumambayang, sumamba om mangazou di Tuhan. Kotindapaan
dotokou doiti tadau di baino, mositi do otopot, om okon ko
monumbozo di ponuu.

Koduvo, tumongob do hasa ngaavi dotokou, mogkodos om
modihin. Tadau kotohu tavu diti, pokionuon tokou do mogkodos
mantad koimaan miaga kozo do mogohimut, magaagasab,
momoduung, om suusuvai po, om suu’on tokou nogi do modihin do
mangakan daging do tadau diti om potitikid tadau kohimo id
kaandaman do kinadaa’an om kinapatazon di Kristus.



Mogkodos komozon do umivad toi kuangon tokou do mangakan dii
taakanon di kaanangan dotokou.

Nung makan tokou do induvo do sangadau, komozon do makan
tokou do insan ovizau om insan au ovizau.

Kotohu, monohuod toi mimang do kalaja ngaavi do kobinsianan.
Nung mogkodos tokou om au monohuod nga komozon do au
nogonop. Mogkodos om monouod mositi do mitanud. Nung kivaa do
hobi dotokou, monohuod tokou daa di tuhun tongomosiin.

Id timpu do kapagkadasan diti, tantu no do oidu i hunok takapa do
tinan dotokou. Om ingkaa nogi daa do oidu i hunok takapa do
kalaatan. Id timpu do koponogitan diti, monuu nogi dotokou o
Eklizia do mositi hidangon tokou iti koposizon dotokou miampai
imvaguvan iti pamaamasi dotokou, tumongob om monongkibabas
do Kinoingan, maza do Sakramen Kopongokunan. Monuu i Sangti
Paul id pambasaan koduvo do mositi monongkibabas tokou di Tuhan
Kinoingan, om nogi monongkibabas di tuhun ii nosinduahan dotokou
maza do boos om koimaan dotokou om nogi popohiong di
nakapakaus dotokou.

Kanou no sumambayang mikianu do Kinoingan do kopohiongan
miampai sumugut di Hozou-kapaazaan tadau di baino: “Kosianai no
dagai, Oi Tuhan, tu nokopomidouso zikoi,” ka.

ljuit.



